
Sendandi: Skrifstofa samgöngustjóra og borgarhönnunar 
 

Tillaga áheyrnarfulltrúa Flokks fólksins um að skoða aðra möguleika en stokk.  

Á fundi umhverfis- og skipulagsráðs þann 8. mars 2023 var lögð fram svohljóðandi tillaga 
áheyrnarfulltrúa Flokks fólksins: 

Flokkur fólksins leggur til að skoðað verði að hætta með Sæbraut í stokk og setja 
i staðinn 2 góðar brýr yfir, aðra fyrir strætó og gangandi og hina norðar fyrir 
gangandi og hjól. Spara þannig 15 – 20 milljarða í stokka framkvæmdir sem 
komandi kynslóð þarf að borga. Þá vantar að sjálfsögðu stokk til að byggja yfir en 
er það þjóðhagslega hagkvæmt að kaupa slíkan stokk á þessu verði. Í staðinn 
mætti laga útslitna vegi og rykbinda fyrir 15 – 20 milljarða eða einfaldlega taka 
minni lán. Stokkar eiga vel við, þegar bæta á umhverfi í borgum, en þeir eru mjög 
dýrir og valda minnkun umhverfisgæða á framkvæmdartíma sem getur verið ansi 
langur.Tekjur, umfram umhverfisgæði, geta annars verið þær að nýjar 
byggingarlóðir verða til þegar umferðarþungur vegur hverfur. Um slíkt má spá 
með miklu öryggi og ættu slíkar framtíðaráætlanir að vera í stöðugt í skoðun. 

Tillögunni var vísað til umsagnar umhverfis- og skipulagssviðs, skrifstofu samgöngustjóra og 
borgarhönnunar þann 22. mars sl.  

Umsögn: 

Að færa Sæbraut í stokk er hluti af Samgöngusáttmálanum sem ríkið og sveitarfélög 
höfuðborgarsvæðisins standa að og lágu frumdrög að Sæbrautarstokki fyrir vorið 2021. 
Verkáætlun um uppfærslu samgöngusáttmálans og gerð viðauka var samþykkt af eigendum 
hans núna í mars. Í frétt Innviðaráðuneytisins vegna þeirrar ákvörðunar segir: 

Í undirbúningi að uppfærslu sáttmálans þarf að taka tillit til mikilla 
verðhækkana, einkum í verklegum framkvæmdum, sem hafa áhrif á 
kostnaðaráætlanir. Einnig verða einstök verkefni skoðuð, þar sem 
kostnaðaráætlanir voru vanáætlaðar. Kostnaðaráætlun vegna 
Sæbrautarstokks var t.a.m. ekki að fullu tilbúin þegar sem 
samgöngusáttmálinn var gerður.  

Ýmis tækifæri felast einnig til uppfærslu sáttmálans, til að mynda með því 
að endurmeta mat á tekjumöguleikjum í kringum þróunarsvæði sem 
myndast vegna uppbyggingar stokka. Ráðist verður í nokkur verkefni til að 
undirbúa viðauka við samgöngusáttmálann í samræmi við nýja verkáætlun. 

Betri samgöngum verður falið að uppfæra framkvæmdatöflu sáttmálans, 
þ.m.t. tíma- og kostnaðaráætlanir. Einnig að meta áhrif stofnvega- og 
Borgarlínuinnviða m.t.t. markmiða um greiðar samgöngur, fjölbreytta 



 
ferðamáta, kolefnishlutlaust samfélag og umferðaröryggi. Á þeim grunni 
verði sett mælanleg undirmarkmið og árangursvísar. 

Viðræðuhópur ríkis og sveitarfélaga vinnur nú að því að semja um uppfærslu á sáttmálanum 
og er gert ráð fyrir að hægt verði að undirrita viðaukann í sumar og af ofangreindri tilvísun má 
ráða að rýnt verður í kostnað og ávinning einstakra verkefna m.t.t. markmiða sáttmálans.  

Virðingarfyllst, 
Guðbjörg Lilja Erlendsdóttir 

Samgöngustjóri 


